
KEMENTERIAN PERPADUAN NEGARA

KENYATAAN MEDIA
MENTERI PERPADUAN NEGARA

KPN SAMBUT BAIK INISIATIF PERKASA RUKUN NEGARA
DAN PATRIOTISME YANG DIUMUMKAN PERDANA MENTERI

Kementerian Perpaduan Negara menyambut baik dan merakamkan
setinggi-tinggi penghargaan atas pengumuman yang dibuat oleh YAB
Dato’ Seri Anwar Ibrahim, Perdana Menteri Malaysia sempena Sambutan
Minggu Perpaduan 2026 Peringkat Kebangsaan.

Pengumuman pemberian geran aktiviti sebanyak RM10,000 kepada
setiap 189 Sekretariat Rukun Negara (SRN) serta RM5,000 kepada
setiap 6,849 Kelab Rukun Negara (KRN) merupakan satu suntikan
penting dalam memperkukuh penghayatan dan amalan nilai-nilai Rukun
Negara dalam kalangan rakyat, khususnya generasi muda. Inisiatif ini
akan memperkasakan peranan SRN dan KRN sebagai platform
utama dalam memupuk semangat perpaduan, patriotisme dan
tanggungjawab kewarganegaraan di peringkat komuniti serta
institusi pendidikan.

Kementerian turut menyambut baik pengumuman peruntukan geran
padanan berjumlah RMS5 juta melalui Belanjawan 2027 bagi
menghidupkan semula 10 memorial negarawan, yang dikelolakan
oleh Arkib Negara Malaysia. Langkah ini bukan sahaja memelihara
warisan sejarah negara, malah menjadi medium penting untuk mendidik
rakyat mengenai perjuangan tokoh-tokoh negara dalam membina
Malaysia yang aman, bersatu dan berdaulat.

Usaha ini jelas mencerminkan komitmen Kerajaan MADANI dalam
memperkukuh agenda perpaduan nasional melalui penghayatan
Rukun Negara dan pemerkasaan sejarah negara sebagai asas
pembinaan negara bangsa. Rukun Negara tidak boleh sekadar menjadi
dokumen rasmi, tetapi mesti terus dihidupkan sebagai amalan hidup

rakyat Malaysia. Dalam masa yang sama, sejarah negara perlu terus
diangkat dan dihargai agar generasi masa kini dan akan datang
memahami akar pembentukan negara serta nilai yang menyatukan kita
sebagai sebuah bangsa Malaysia.

Kementerian Perpaduan Negara komited untuk memastikan segala
inisiatif yang diumumkan dapat dilaksanakan secara berkesan demi
memperkukuh perpaduan, memupuk semangat patriotisme dan
memperkasakan identiti nasional selaras dengan aspirasi Malaysia
MADANI.

